Teny mitondra fanantenana ...

Inona no ambaran'ny Baiboly mikasika ny Sabata sy ny andro voalohany amin'ny herinandro
Fanambaran’ny Baiboly mikasika ny Sabata, andro fahafito.

Iza no namorona ny Sabata? Oviana? Nahoana? Andro inona no ambaran’ny Baiboly fa andro notahian’Andriamanitra? Moa ve tsy natao hitandrina ny Sabata intsony ny kristiana? Rahoviana no hifarana ny fitandremana ny Sabata?

1. Andriamanitra dia nitsahatra tamin’ny andro fahafito, rehefa avy nahary izao tontolo izao nandritra ny henemana. Genesisy 2:1-3.

2. Notahian’ny Mpahary ny andro fahafito. Genesisy 2:3.

3. Nohamasininy ny andro fahafito. Genesisy 2:3.

4. Tao amin’ny saha Edena no nahariany ny Sabata, ny andro fahafito. Genesisy 2:1-3.

5. Noharian’Andriamanitra ny Sabata taloan’ny nidiran’ny fahotana teto amin’izao tontolo izao. Arak’izany dia nohariana ho an’ny olombelona rehetra ny Sabata, fa tsy ho an’ny Jiosy ihany. Ambaran’i Jesosy fa natao ho an’ny olona ny Sabata. Marka 2:27.

6. Ny Baiboly dia tsy miantso na oviana na oviana ny Sabata hoe “Sabatan’ny Jiosy.” Ny iantsoany azy dia hoe: “Sabatan’i Jehovah.” Eksôdôsy 20:10.

7. Ny Sabata dia fahatsiarovana ny famoronana. Isaky ny mitsahatra amin’ny andro fahafito isika, toy izay nataon’Andriamanitra raha namorona izao tontolo izao Izy, dia tsaroantsika ny herin’Andriamanitra amin’ny maha-Mpamorona Azy. Eksôdôsy 20:11; 31:17.

8. Ny Sabata dia anisan’ny lalàn’Andriamanitra talohan’ny naomezan’Andriamanitra an’i Mosesy ny didy folo teo an-tendrombohitra Sinaï. Eksôdôsy 16:4,5, 22-30.
9. Ny Sabata dia napetrak’Andriamanitra eo amin’ny ivon’ny didy folo. Ny didy momba ny Sabata dia mitovy lenta amin’ireo didy sivy hafa. Eksôdôsy 20:1-17.

10. Niteny mivantana avy any an-danitra Andriamanitra mba handidy ny olona hitandrina ny Sabata. Deoteronomia 4:12,13.
11. Ny rantsan-tànan’Andriamanitra mihitsy no nanoratany ny didy momba ny Sabata teo amin’ny vato fisaka. Eksôdôsy 31:18.
12. Ny didy folo, anatin’izany ny momba ny andro fahafito, dia rakitra sarobidy notehirizina tao amin’ny fiaran’ny fanekena, izay napetraka tao amin’ny efitra masina indrindra, tao amin’ny tempolin’Andriamanitra. Deoteronomia 10:1-5.

13. Andriamanitra dia mangataka antsika hanome lanja manokana ny fitandremana ny Sabata; takiany isika hitsahatra amin’ny andro fahafito, na dia misy asa tsy vitantsika aza. Eksôdôsy 34:21.
14. Noho ny tsi-fankatoavany ny didy momba ny Sabata dia nihatra tamin’ny zanak’Israely ny fahafatesana nandritra ny dian’izy ireo tany an’efitra. Ezekiela 20:13.
15. Ambaran’Andriamanitra fa ny fitandremantsika ny Sabata dia fanehoantsika ny fanekentsika Azy ho Andriamanitsika. Eksôdôsy 31:13; Ezekiela 20:20.

16. Ambaran’Andriamanitra fa ny Sabata dia famantarana fa Izy no mamonjy sy manamasina antsika. Eksôdôsy 31:12,13.

17. Nampanantena Andriamanitra fa hitoetra mandrakizay i Jerosalema raha toa ka mahatoky amin’ny fitandremana ny Sabata ny vahoakany. Jeremia 17:24,25. 

18. Natao sesitany tany Babylôna ny vahoakan’Andriamanitra noho ny tsy nitandremany ny Sabata. Nehemia 13:17,18.
19. Rava i Jerosalema satria tsy nahatanteraka ny adidiny teo amin’ny fitandremana ny Sabata ny vahoakan’Andriamanitra. Jeremia 17:27.
20. Nanonona fitahiana manokana Andriamanitra ho an’ireo tsy Jiosy izay mitandrina ny Sabata. Isaïa 56:6,7.

21. Mampanantena Andriamanitra fa hitahy ireo rehetra izay mitandrina ny Sabata. Isaïa 58:2.

22. Andriamanitra dia miantso antsika hanao ny Sabata ho “masina” sy “fahafinaretana,” ary mampanantena Izy fa hitahy antsika raha mankatò ny teniny isika. Isaïa 5813,14.
23. Jesosy dia nitandrina ny Sabata nandritra ny androm-piainany rehetra tetỳ an-tany. Lioka 4:16; Jaona 15:10.

24. Ny andro fahafito dia andron’ny Tompo; Izy no Tompon’io andro io. Marka 2:28; Eksôdôsy 20:10; Isaïa 58:13; Apokalypsy 1:10.
25. Jesosy no Tompon’ny Sabata. Marka 2:28.

26. Arovan’i Jesosy ny Sabata amin’ny maha-andro fanaovan-tsoa sy fanasoavana ny taranak’olombelona rehetra azy. Marka 2:23-28.

27. Tsy nanafoana ny Sabata i Jesosy; mifanohitra amin’izany aza, niezaka Izy haneho amintsika ny fomba fitandremana azy. Matio 12:1-13.

28. Nambaran’i Jesosy mazava fa tsy tonga handrava ny lalàna izy, anisan’izany ny didy momba ny andro fahafito. Matio 5:17-19.
29. Mampianatra antsika i Jesosy mba hanao asa soa amin’ny andro Sabata. Matio 12:12.

30. Nanafatra ireo mpianany i Jesosy fa mbola tokony hanohy hanaja ny Sabata izy ireo na dia aorian’ny faharavan’i Jerosalema aza, izay nitranga efapolo taona taorian’ny nahafatesan’i Jesosy sy ny nitsanganany tamin’ny maty. Matio 24:15-20.

31. Ireo vehivavy mpanara-dia an’i Jesosy tetỳ an-tany dia mbola nitandrina tam-pahamasinana ny Sabata taorian’ny nahafatesan’i Jesosy. Lioka 23:50-24:1.
32. Ny Baiboly dia manondro fa ny Sabata dia ilay andro manarakaraka ny andro nanomboana an’i Jesosy (Zoma) sy andro nialoha ny nitsanganany tamin’ny maty (Alahady). Lioka 23:55,56.
33. Ny apôstôly Paoly dia nitandrina ny Sabata, fotoana ela taorian’ny nitsanganan’i Jesosy tamin’ny maty. Asa 13:14,42-44;16:13;18:4.

34. Fanaon’i Paoly ny nivavaka rehefa Sabata. Asa 17:2,3.

35. Hotandremana any an-danitra mandritra ny mandrakizay ny Sabata. Isaïa 66:22,23.

*
*
*

Inona no ambaran’ny Baiboly mikasika ny andro voalohany?
Moa ve manambara ny Baiboly fa nisy ny fotoana izay namindrana ny Sabata avy tamin’ny andro fahafito nankamin’ny andro voalohany? Moa ve antsoina mba hitandrina ny Alahady ny kristiana nanomboka tamin’ny andro nitsanganan’i Jesosy tamin’ny maty? Raha ny marina dia tsy miresaka firy momba ny andro voalohany ny Baiboly. Ny teny hoe “Alahady” dia tsy hita ao amin’ny Baiboly. Indreto misy teboka 10 maneho izay amabran’ny Baiboly mikasika ny andro voalohany amin’ny herinandro.
1. Ny fotoana voalohany iresahan’ny Baiboly mikasika ny andro voalohany dia maneho fa andro fiasana izany. Tamin’io andro io no nanomboka ny asa famoronana nataon’Andriamanitra.

2. Andriamanitra dia manasa ny vahoakany mba hiasa amin’ny andro voalohany amin’ny herinandro, satria anisan’ny enina andro fiasana izany. Eksôdôsy 20:8-11.

3. Avahan’Andriamanitra manokana amin’ireo enina andro ao amin’ny herinandro ny Sabata, izay andro masina. Ezekiela 46:1.

4. Tsy voambara na aiza na aiza ao amin’ny Baiboly fa notahian’Andriamanitra sy nohamasininy ny andro voalohany amin’ny herinandro. 

5. Tsy voambara na aiza na aiza ao amin’ny Baiboly fa nisy patriarka na mpaminany na apôstôly, na koa nisy olon’Andriamanitra izay nihevitra fa ny andro voalohany amin’ny herinandro no Sabatan’Andriamanitra ka nitandrina izany ho andro masina.

6. Ny Baiboly dia tsy manambara didin’Andriamanitra mitaona ny olona hitandrina ny andro voalohany amin’ny herinandro.

7. Tsy voambara na aiza na aiza ao amin’ny Baiboly fa ny Sabata dia nafindra amin’ny andro voalohany.

8. Ambaran’ny Baiboly mazava fa ireo vehivavy dia nankeny amin’ny fasan’i Jesosy tamin’ny andro voalohany amin’ny herinandro, rehefa afaka ny Sabata. Matio 28:1; Marka 16:1,2.

9. Indray mandeha ihany ny Baiboly no manambara fa nivory tamin’ny andro voalohany amin’ny herinandro ireo kristiana “mba hamaky mofo” sy hihaino an’i Paoly (Asa 20:7). Ambaran’ny Baiboly ihany koa fa ireo kristiana dia nivory isan’andro mba hamaky mofo sy hivavaka (Asa 2:46,47). Tsy voambara na aiza na aiza ao amin’ny Asan’ny Apôstôly fa ireo kristiana dia nino fa masina ny andro voalohany amin’ny herinandro, na nosoloin’Andriamanitra ny andro voalohany ny andro fahafito.
10. Nomen’i Paoly torohevitra ireo kristiana tao Korinto mba hanokana vola sy hanao tahiry dieny vao manomboka ny herinandro amin’ny andro voalohany amin’ny herinandro (I Korintiana 16:2) mba tsy ho voatery hanao fanangonam-bola izy ireo rehefa tonga izy. Misy olona milaza fa izany no porofo fa nivavaka tamin’Andriamanitra tamin’ny andro voalohany tamin’ny herinandro ireo kristiana tao Korinto ary nanangona fanatitra nandritra ny fivorian’izy ireo. Kanefa io andalan-teny io dia miresaka mazava mikasika ny vola atokana isan-kerinandro, izay horasin’i Paoly amin’ny fiaviany. Tsy miresaka mikasika ny fotoam-pivavahana amin’ny andro voalohany amin’ny herinandro io andalan-teny io.
*
*
*

Efa noheverinao ve fa mety hanova tokoa ny fiainana ny fandinihana ny Baiboly isan’andro? Mety hahitanao fahasambarana sy fiadanam-po ary fahombiazana kokoa ny fanaovanao izany.

Nahoana moa raha andramana?

Hahafahanao manaraka maimaim-poana fianarana Baiboly, na hahazoanao lisitr’ireo tolotra hafa dia antsoy ny:

454 7467/ 467 03292 na manorata amin’ny:

La Voix de l’Espérance, BP 18, Rose Hill

Email: voixde.lesperance@yahoo.com
Adiresy hafa:

Anarana:_____________________________ Tel.:_____________________________

*
*
*

Maniry hisoratra anarana amin’ny fianarana Baiboly amin’ny alalan’ny taratasy ifandefasana aho:

Anarana sy Fanampiny: .................................................................................................................

Adiresy: .................................................................................................................

Tel.: .................................................................................................................

Mailaka: .................................................................................................................

Ity tapakila ity dia alefaso amin’ity adiresy manaraka ity:

La Voix de l’Espérance, BP 18, Rose Hill

Na amin’ny:

Mailaka: voixde.lesperance@yahoo.com
*
*
*

Fanilon'ny tongotro Sy fanazavana ny lalako ny teninao.

Salamo 119:105

*
*
*

